
Nd. 90. Frumvarp tillaga [85. mál]
um sveitarstjórnarkosningar.

(Lagt fyrir Alþingi á 106. löggjafarþingi 1983.)

1. gr.
Lög um kosningar til Alþingis gilda um kosningar til sveitarstjórna eftir því sem við á,

með þeim frávikum sem lög þessi ákveða.

2. gr.
Í sveitarfélögum, þar sem 3/4 íbúanna eru búsettir í þéttbýli, skal kjósa hlutfallskosn-

ingu.
Í öðrum sveitarfélögum skulu sveitarstjórnarkosningar vera óbundnar. ÞÓ skal einnig

þar kjósa hlutfallskosningu, ef 25 kjósendur, sem eru á kjörskrá, eða 1/10 hluti kjósenda,
sem eru á kjörskrá í hlutaðeigandi sveitarfélagi, krefjast hlutfallskosningar í bréfi stíluðu til
oddvita yfirkjörstjórnar eigi síðar en sex vikum fyrir kjördag.

Nú kemur enginn framboðslisti fram áður en framboðsfresti lýkur, eða svo fá nöfn eru á
framboðslistum að sveitarstjórn verður ekki fullskipuð í hlutbundinni kosningu, og skal þá
kosning vera óbundin. Nú kemur aðeins fram einn framboðslisti, og skal þá yfirkjörstjórn
framlengja framboðsfrest í tvo sólarhringa. Komi ekki fram nýr framboðslisti áður en þeim
fresti lýkur verður fram kominn framboðslisti sjálfkjörinn.

3. gr.
Kjörtímabil sveitarstjórnar er 4 ár.

4. gr.
Almennar sveitarstjórnarkosningar fara fram síðasta laugardag í apríl.
Nú ferst fyrir kosning til sveitarstjórnar á tilskildum tíma vegna veðurs eða af öðrum

ástæðum, kosning skal fram fara vegna sameiningar sveitarfélaga, kjósa þarf í sveitarstjórn
einn eða fleiri fulltrúa vegna varanlegra forfalla aðalmanna og varamanna, eða kosning
hefur verið úrskurðuð ógild, og skal þá kosning fara fram svo fljótt sem við verður komið.

Nýkjörin sveitarstjórn tekur við störfum 15. dag næsta mánaðar eftir kosningu og situr
til 15. maí það ár sem næstu almennar sveitarstjórnarkosningar fara fram.

5. gr.
Kosningarétt til sveitarstjórna eiga allir, sem

a) eru 18 ára þegar kosning fer fram,
b) eru íslenskir ríkisborgarar,
e) eiga lögheimili á Íslandi.

Nú eiga ákvæði 10. gr. lögheimilislaga nr. 35/1960 við um hagi manns, og telst hann þá
ekki hafa firrt sig kosningarétti við sveitarstjórnarkosningar, þótt hann hafi tilkynnt flutning

samkvæmt Norðurlandasamningi um almannaskráningu, enda fullnægi hann að öðru leyti
skilyrðum 1. mgr.

Enn fremur eiga kosningarétt danskir, finnskir, norskir og sænskir ríkisborgarar, sem
fullnægja skilyrðum a- og e-liða 1. mgr., enda hafi þeir átt lögheimili á Íslandi í þrjú ár
samfellt miðað við 1. desember næstan fyrir kjördag.

Hver maður á kosningarétt í því sveitarfélagi, þar sem hann á lögheimili þegar
framboðsfrestur rennur út.

6. gr.
Kjörgegnir í sveitarstjórn eru allir þeir sem kosningarétt eiga í sveitarfélaginu, hafa

ekki verið sviptir lögræði og ekki verið dæmdir sekir um verknað, sem að almannamati gerir
mann óhæfan til að sitja í sveitarstjórn.

Þeim sem er kjörgengur, heill og hraustur og yngri en 65 ára, er skylt að taka kjöri í
sveitarstjórn. Ekki verður nafn manns þó sett á framboðslista án leyfis hans.

Þeim sem setið hefur í sveitarstjórn eitt kjörtímabil eða lengur er ekki skylt að taka
kjöri fyrr en liðinn er jafnlangur tími og hann átti þar samfellt sæti síðast, enda tilkynni hann
yfirkjörstjórn eigi síðar en fjórum vikum og sex dögum fyrir kjördag, að hann skorist undan
endurkjöri.

7. gr.
Á kjörskrá skal taka: 1) þá sem fullnægja öllum skilyrðum 5. gr. laga þessara þegar

kjörskrá er samin 2) þá sem skortir það eitt á að fullnægja skilyrðum 1. tl. þessarar mgr. að
þeir hafa ekki fyllt 18 ára aldur, ef þeir ná að fullnægja því skilyrði fyrir lok þess árs, er
kosningar fara fram.

Um þann, sem settur er á kjörskrá og hefur ekki fullnægt nefndum skilyrðum, skal þess
getið í athugasemd við nafn hans á kjörskránni hvaða mánaðardag hann hefur náð að
fullnægja því og skal rita framan við mánaðardaginn: Fær atkvæðisrétt. Nöfn þeirra, sem
standa á kjörskrá með slíkum athugasemdum, skal undirstrika eða auðkenna greinilega á
annan hátt.

Kjörskrár skulu byggðar á kjörskrárstofni, sem Hagstofan lætur sveitarstjórnum í té
skv. 2. tl. 3. gr. laga 54/1962. Skal kjörskrárstofn saminn með tilliti til ákvæða þessara laga.

Tilkynningar um aðsetursskipti, sem berast sveitarstjórn eftir að kjörskrá er samin, skal
fara með eins og kjörskrárkærur.

8. gr.
Nú ber nauðsyn til að sveitarstjórnarkosningar, aðrar en almennar sveitarstjórnarkosn-

ingar, fari fram með svo stuttum fyrirvara, að ekki er unnt að láta kjörskrá liggja frammi eða
veita þá fresti og fyrirvara, sem annars er ráð gert fyrir, og má þá sveitarstjórn stytta þetta
allt hlutfallslega, enda auglýsi hún það nákvæmlega, jafnframt því sem kosningin er auglýst.

Þegar aukakosningar fara fram vegna þess að kosningar hafa verið úrskurðaðar ógildar,
skal kosið samkvæmt fyrri kjörskrá, en þá ber að taka af kjörskránni nöfn þeirra manna sem
flutt höfðu lögheimili sitt úr sveitarfélaginu þegar tvær vikur voru til kjördags síðari
kosninganna eða fullnægja ekki lengur almennum kosningaréttarskilyrðum.

9. gr.
Í hverju sveitarfélagi, sem skipt er í kjördeildir, skal vera yfirkjörstjórn, skipuð þrem

mönnum. Sveitarstjórn kýs, að viðhöfðum hlutfallskosningum, yfirkjörstjórn til eins árs í
senn úr hópi kjósenda sveitarfélagsins og jafnmarga til vara.

Þar sem sveitarfélagi er ekki skipt í kjördeildir skal ekki kosin yfirkjörstjórn, en
undirkjörstjórn annast þá störf yfirkjörstjórnar.

Kjörstjórn kýs sér oddvita úr sínum hópi og skiptir að öðru leyti með sér störfum.

10. gr.
Í sveitarfélögum þar sem íbúar eru færri en 500 mega frambjóðendur eiga sæti

kjörstjórn ef það sætir ekki ágreiningi í sveitarstjórn.

ll. gr.
Sveitarstjórnir láta kjörstjórnum í té gerðabækur sem skulu vera gegnumdregnar og

löggiltar af hlutaðeigandi sýslumanni eða bæjarfógeta, í Reykjavík borgarfógeta.

12. gr.
Yfirkjörstjórn lætur gera kjörseðla sem notaðir verða á kjörfundi. Efst á seðlinum skal

standa sem fyrirsögn: Kjörseðill við bæjarstjórnar- (hreppsnefndar-) kosningar í .
kaupstað (hreppi) með dagsetningu og ártali.

Ef um óbundnar kosningar er að ræða skal kjörseðill vera hæfilega stór og úr
haldgóðum pappír sem skrift sést ekki í gegnum. Hann skal vera tvískiptur. Annar hlutinn
skal ætlaður fyrir nöfn og heimilisföng aðalmanna en hinn fyrir nöfn og heimilisföng
varamanna. Á þeim hluta seðilsins skal vera töluröð miðuð við fjölda þeirra sem kjósa á.

13. gr.
Meðmælendur framboðs mega í Reykjavík ekki vera færri en 100 og ekki fleiri en 200, í

öðrum kaupstöðum ekki færri en 20 og ekki fleiri en 40 og í hreppum ekki færri en 10 og ekki
fleiri en 20.

Yfirkjörstjórn úrskurðar um kjörgengi. Úrskurði hennar má skjóta til sveitarstjórnar.
Úrskurði sveitarstjórnar má áfrýja á sama hátt sem fyrir er mælt í 23. gr. ef úrskurður fellur
um að fulltrúaefni hafi misst kjörgengi.

14. gr.
Ef framboðslistar eru ekki bornir fram af stjórnmálaflokkum merkir yfirkjörstjórn þá í

stafrófsröð eftir því sem þeir hafa borist henni, eða eftir samkomulagi við umboðsmenn.
Þegar yfirkjörstjórn hefur úrskurðað framboðin gerir hún þau kunn almenningi með

auglýsingu sem birt er á sama hátt sem á hverjum stað er títt að birta opinberar auglýsingar.
Greina skal í auglýsingu bókstaf framboðslista og nöfn frambjóðenda á hverjum lista í

réttri röð.
Nú ákveður yfirkjörstjórn að hlutfallskosning skuli fara fram skv. 1. mgr. 2. gr. eða að

framboðsfrestur skuli framlengdur skv. 2. mgr. 2. gr. eða maður skorast undan endurkjöri
skv. 3. mgr. 6. gr. og skal þá yfirkjörstjórn auglýsa þessi atvik með sama hætti og framboð.

15. gr.
Atkvæðakassa, tilheyrandi poka og innsigli, sem notuð eru við kosningar til Alþingis, er

heimilt að nota við sveitarstjórnarkosningar.

. 16. gr.
Atkvæðagreiðsla við óbundnar kosningar fer fram með þeim hætti að kjósandinn

gengur inn í kjörklefann og skrifar á kjörseðilinn fullt nafn og heimilisfang aðalmanna á
þann hluta kjörseðilsins sem ætlaður er fyrir kjör aðalmanna. Á þann hluta seðilsins, sem
ætlaður er fyrir kjör varamanna, skal hann rita nöfn varamanna og heimilisföng þeirra í þeirri

röð sem hann kýs að þeir taki sæti allt að þeirri tölu sem kjósa á. Brýtur kjósandi síðan
seðilinn saman, þannig að það, sem á hann var ritað, veit inn og stingur honum niður í
atkvæðakassann.

Ekki skal meta atkvæði ógilt ef greinilegt er hver vilji kjósanda er, nema á kjörseðlinum
séu áletranir eða annarleg merki, sem ætla má að sett séu til að gera seðilinn auðkennilegan,
eða ef eitthvað er innan í utankjörfundarseðli sem ætla má að hafi verið sett þar í því skyni.

17. gr.
Þegar kosning er óbundin fer talning atkvæða fram með þeim hætti að formaður

yfirkjörstjórnar les upp nöfnin sem á kjörseðlinum standa og réttir hann svo meðkjör-
stjórum til athugunar, en þeir skrá atkvæðin jafnóðum.

Þeir, sem flest atkvæði fá sem aðalmenn, eru rétt kjörnir aðalmenn. Hafi tveir eða fleiri
hlotið jafnmörg atkvæði og geta ekki báðir eða allir náð kjöri ræður hlutkesti.

18. gr.
Þegar kosning er óbundin er kjörstjórn skylt, að talningu lokinni, að setja alla notaða

kjörseðla undir innsigli kjörstjórnar.
Að kærufresti loknum eða að fullnaðarúrskurði uppkveðnum varðandi kosninguna, ef

kosning hefur verið kærð, skal kjörstjórn eyða hinum innsigluðu kjörseðlum, og telst
störfum hennar ekki lokið varðandi kosninguna fyrr en svo hefur verið gert og yfirlýsing þar
um verið innfærð í kjörbók og undirrituð af kjörstjórn.

19. gr.
Þegar kosið er hlutfallskosningu og listi fær einn eða fleiri aðalmenn kjörna verða þeir

varamenn sem ekki hlutu kosningu af listanum.
Þegar kosning er óbundin skal kjósa jafnmarga varamenn sem aðalmenn. Varamenn

eru þeir sem ekki hljóta atkvæðamagn sem aðalmenn þannig:
1. varamaður er sá er flest atkvæði hlýtur samanlagt í 1. sæti á lista yfir varamenn að

viðbættum þeim atkvæðum sem hann hlaut í sæti aðalmanns. 2. varamaður er kosinn sá sem
flest atkvæði hlýtur í 2. sæti á lista varamanna að viðbættum þeim atkvæðum sem hann hlaut
í sæti aðalmanns og í 1. sæti á lista varamanna. Kosning annarra varamanna ákvarðast á
sama hátt uns fyllt er í sæti þau sem kjósa skal í. Nú fá tveir menn jafnmörg atkvæði
samanlagt í sæti varamanns, og skal þá hlutkesti ráða hvor hlýtur sætið. Sá sem ekki hlýtur
sætið tekur sæti næsta varamanns og færast þá þeir varamenn, sem á eftir koma, um set.

Varamenn taka sæti í sveitarstjórn í þeirri röð sem þeir eru kosnir þegar aðalfulltrúar
þess lista, sem þeir eru kosnir á, falla frá, flytjast burtu eða forfallast á annan hátt.

Nú er framboðslisti borinn fram af tveimur eða fleiri stjórnmálaflokkum eða sam-
tökum og geta þá aðalmenn listans komið sér saman um mismunandi röð varamanna eftir
því hver aðalmanna hefur forfallast. Yfirlýsing um slíkt samkomulag skal lögð fram á fyrsta
fundi sveitarstjórnar eftir kosningar. Að öðru leyti gilda ákvæði 3. mgr.

Þegar aðalmaður flytur úr sveitarfélaginu um stundarsakir má ákveða að hann skuli
víkja úr sveitarstjórn þar til hann taki aftur búsetu í sveitarfélaginu. Tekur þá varamaður
hans sæti samkvæmt ofangreindum reglum. Nú forfallast aðalmaður um stundarsakir vegna
veikinda eða annars og er honum þá rétt að tilnefna þann af varamönnum sínum sem taka
skal sæti hans á meðan. Hafi hann engan tilnefnt úr hópi varamanna skal varamaður taka
sæti hans samkvæmt ákvæðum 3. og 4. mgr. þessarar greinar.

20. gr.
Gallar á framboði eða kosningu leiða ekki til ógildis kosninga, nema ætla megi að þeir

hafi haft áhrif á úrslit kosninganna.
21. gr.

Sá sem vill kæra sveitarstjórnarkosningu skal afhenda kæru sína hlutaðeigandi
umboðsmanni ríkisins (sýslumanni, bæjarfógeta eða lögreglustjóra) innan 14 daga frá því að
lýst var úrslitum kosninga.

Umboðsmaður ríkisins skal skipa kjörnefnd þriggja hæfra manna til að úrskurða
kæruefnið þegar er honum hefur borist kæra. Skal leita umsagnar kjörstjórnar um kæru, og
skal hún láta uppi álit sitt innan viku frá því að hún fékk kæruna og kjörnefnd kveða upp
úrskurð sinn innan viku þar frá.

Úrskurði kjörnefndar má skjóta til félagsmálaráðuneytisins, og skal tilkynning um
málskotið komin til ráðuneytisins innan viku og skjöl þau, er áfrýjuninni kunna að fylgja,
sett í póst innan sama tíma.

Nú kemur fram kæra innan kærufrests skv. 1. mgr. og kjörnefnd úrskurðar kosningu
ógilda, og lætur þá fráfarandi sveitarstjórn ekki af störfum fyrr en kosning hefur farið fram
að nýju og kjörnefnd hefur úrskurðað kærur sem fram kunna að koma vegna þeirra.

Jafnskjótt og fráfarandi sveitarstjórn lætur af störfum tekur nýkjörin sveitarstjórn við,
sbr. 3. mgr. 4. gr.

Einstakir sveitarstjórnarmenn geta krafist frestunar á framkvæmd ákvarðana sveitar-
stjórnar, sem teknar eru frá kjördegi og þar til nýkjörin sveitarstjórn tekur við, og skal þá
leggja mál að nýju fyrir nýkjörna sveitarstjórn á fyrsta fundi hennar. Nú er mál þannig vaxið
að framkvæmd ákvörðunar þolir enga bið, og verður þessa úrræðis þá ekki neytt.

Nú ógildir félagsmálaráðuneytið kosningar eftir að nýkjörin sveitarstjórn hefur tekið
við störfum og skal hún þá sitja þar til nýjar kosningar hafa farið fram og kærur sem fram
kunna að koma verið úrskurðaðar.

Eftir að kjörtímabili fráfarandi sveitarstjórnar er lokið og þar til löglega kjörin
sveitarstjórn tekur við störfum samkvæmt ákvæðum þessarar greinar, getur starfandi
sveitarstjórn ekki innt af hendi neinar greiðslur, eða gengist undir nokkrar skuldbindingar
fyrir hönd sveitarfélagsins, nema samkvæmt heimild í fjárhagsáætlun, lögum, almennum
fyrirmælum stjórnvalda eða með leyfi félagsmálaráðuneytisins eða hlutaðeigandi umboðs-
manns ríkisins.

22. gr.
Sveitarstjórn úrskurðar, hvort sveitarstjórnarmaður hafi misst kjörgengi eða hvort veita

skuli honum lausn.
Skjóta má úrskurði sveitarstjórnar til félagsmálaráðuneytisins.
Skjóta má úrskurði ráðuneytisins til dómstólanna.

23. gr.
Kostnaður við sveitarstjórnarkosningar greiðist úr sveitarsjóði.

24. gr.
Ákvæði laga þessara gilda um sýslunefndar kosningar eftir því sem við getur átt.
Kjörseðlar við kosningu sýslunefndarmanna skulu hafðir með öðrum lit en kjörseðlar

við hreppsnefndarkosningar.
Nú eru framboð viðhöfð við kosningu sýslunefndarmanna, og er þá heimilt að kjósa

varamenn samtímis, enda sé þá nafn varamanns skráð með nafni aðalmanns á kjörseðli.

5



25. gr.
Lög þessi taka þegar gildi.
Við gildistöku þeirra falla úr gildi lög um sveitarstjórnarkosningar nr. 57. mars 1962 og

lög nr. 5/1966,7/1978,8/1982 og 10/1982, um breyting á þeim lögum, svo og 15. gr., 16. gr.,
17. gr., 18. gr., 19. gr. og 20. gr. sveitarstj órnarlaga, nr. 58 29. mars 1961, og lög nr. 19/1978
og lög nr. 9/1982, um breyting á þeim lögum.

Athugasemdir við lagafrumvarp þetta.
Þann 13. júní 1981 skipaði þáverandi félagsmálaráðherra nefnd 6 manna er skyldi hafa

það hlutverk að endurskoða sveitarstjórnarlög nr. 5829. mars 1961 með síðari breytingum,
lög nr. 70 12. maí 1970, um sameiningu sveitarfélaga, og lög nr. 5 7. mars 1972, um
sveitarstjórnarkosningar. Í nefndina voru skipaðir Alexander Stefánsson, alþingismaður,
Jón G. Tómasson, þá borgarlögmaður, Magnús H. Magnússon, alþingismaður, Sigurjón
Pétursson, þá forseti borgarstjórnar Reykjavíkur, Sturla Böðvarsson, sveitarstjóri í Stykkis-
hólmi og Steingrímur Gautur Kristjánsson, borgardómari, sem er formaður nefndarinnar.
Síðan hefur Jón G. Tómasson gengið úr nefndinni en í hans stað hefur komið Björn
Friðfinnsson, formaður Sambands íslenskra sveitarfélaga. Ritari nefndarinnar er Hólmfríður
Snæbjörnsdóttir , deildarlögfræðingur í félagsmálaráðuneytinu.

Á 4. fundi nefndarinnar þann 14. nóvember 1981 hóf nefndin umræður um þau efni sem
frumvarp þetta tekur til, en þá hafði nefndinni borist erindi frá félagsmálaráðherra um hvort
ekki væri tímabært að lögleiða kosningarétt Norðurlandabúa búsettra á Íslandi við
sveitarstjórnarkosningar hér. Nefndin samdi af þessu tilefni tvö frumvörp til breytinga á
sveitarstjórnarlögum og lögum um kosningar til sveitarstjórna, sem voru lögð fyrir
ríkisstjórnina í desember 1981 og voru síðan lögtekin með nokkrum breytingum sem lög nr.
9 19. mars 1982, um breyting á sveitarstjórnarlögum, og lög nr. 10 19. mars 1982, um breyting
á lögum um sveitarstjórnarkosninar, nr. 57. mars 1962.

Í framhaldi af þessu hóf nefndin umræður um heildarendurskoðun á ákvæðum laga um
sveitarstjórnarkosningar og ákvæðum b-liðar II. kafla sveitarstjórnarlaga um kosningar til
sveitarstjórna.

Að því er varðar form þessara lagaákvæða hafa þrjár meginhugmyndir verið ræddar í
nefndinni:
1. að sett yrðu sérstök lög um sveitarstjórnarkosningar, þar sem safnað væri öllum reglum,

sem um þetta svið gilda og nú eru í sveitarstjórnarlögum, lögum um sveitarstjórnarkosn-
ingar og lögum um Alþingiskosningar,

2. að kveðið væri á um sveitarstjórnarkosningar í nýjum endurskoðuðum sveitarstjórnar-
lögum en vísað í lög um Alþingiskosningar að því leyti sem ekki þætti ástæða til afbrigða
frá þeim og

3. að sett yrðu sérstök lög um sveitarstjórnarkosningar í stað núgildandi laga um sama efni,
þar sem safnað væri ákvæðum úr þeim lögum og ákvæðum sveitarstjórnarlaga um
sveitarstjórnarkosningar auk viðbótarákvæða að því leyti sem menn teldu efni til að víkja
frá almennum reglum laga um Alþingiskosningar í auknum mæli.
Það frumvarp sem hér er til umfjöllunar er byggt á 3. hugmyndinni, þótt nefndin hallist

fremur að þeirri hugmynd að ákvæði um sveitarstjórnarkosningar eigi að vera í sérstökum
kafla sveitarstjórnarlaga.

Á 16. fundi nefndarinnar þann 8. desember 1982 kom fram að nefndarmenn mundu
vera nokkurn veginn sammála um þær efnisbreytingar, sem þeir telja að æskilegt sé að gera
á ákvæðum um sveitarstjórnarkosningar, og varð þá að ráði að stefna að því að afgreiða
þennan þátt verkefnis nefndarinnar nú þegar í því formi sem hér er gert til að Alþingi gæti

sem fyrst fengið tækifæri til að fjalla um tillögur nefndarinnar. Hins vegar hefur ekki verið
horfið frá þeirri hugmynd að endanlega verði þessi ákvæði sérstakur kafli í heildarlögum um
sveitarstjórn. Helstu breytingar og nýmæli sem frumvarpið gerir ráð fyrir eru sem hér segir:
1. Ekki er gerður munur á hreppum og kaupstöðum, sbr. 2. gr., 4. gr. og 10. gr. Í 13. gr. er

þó enn haldið við þann mun sem hefur verið gerður á hreppum og kaupstöðum
varðandi meðmælendur framboðs.

2. Kjördagur verður sá sami í öllum sveitarfélögum í síðari hluta aprílmánaðar.
3. Nýkjörin sveitarstjórn taki við störfum 15. næsta mánaðar eftir kjördag.
4. Kosningaaldur lækkar í 18 ár.
5. Kosningar verða ekki úrskurðaðar ógildar nema að ætla megi að það sem áfátt er hafi

haft áhrif á kosningaúrslit, jafnvel þótt frambjóðandi hafi átt í hlut.
6. Sérstök kjörnefnd fer með úrskurðarvald um gildi kosninga í stað sveitarstjórnar.

Kveðið er á um sérstakar reglur um meðferð sveitarstjórnarmála meðan úrslit kosninga
eru í óvissu. Heimild sveitarstjórnar, sem situr á óvissutímabili, til að inna af hendi
greiðslur og gangast undir skuldbindingar er takmörkuð.

Athugasemdir við einstakar greinar frumvarpsins.
Um 1. gr.

Grein þessi er efnislega samhljóða 1. gr. laga nr. 5/1962 með þeim breytingum sem
felast í lögum nr. 5/1966. Aðrar greinar frumvarpsins fela þó í sér meiri frávik frá lögum um
Alþingiskosningar en áður var.

Um 2. gr.
Hér er fjallað um efni sem nú er í 15. gr. sveitarstjórnarlaga. Felldur er niður mismunur

á kaupstöðum og hreppum að því er varðar hlutfallskosningar. Ákvæði 1. málsgreinar 15.
gr. um leynileg ar almennar kosningar er ekki tekið upp í greinina þar sem gert er ráð fyrir að
þetta ákvæði verði tekið upp í stjórnarskrá, sbr. 56. gr. tillagna stjórnarskrárnefndar um
endurskoðun stjórnarskrárinnar.

4. mgr. felur í sér breytingu frá 4. mgr. 15. gr. sveitarstjórnarlaga. Samkvæmt hinu nýja
ákvæði verður ótvírætt að heimilt er að færri nöfn séu á framboðslista en svarar tvöfaldri
þeirri tölu sem kjósa á, en jafnframt er kveðið svo á, að ef tala frambjóðenda í hlutbundnum
kosningum verður ekki næg til að sveitarstjórn geti orðið fullskipuð þá skuli kosið óbundinni
kosningu.

Þá er gerð tillaga um að ef aðeins kemur fram einn framboðslisti skuli framboðsfrestur
framlengdur .: Reynslan sýnir að það getur komið mönnum á óvart að einungis einn
framboðslisti kemur fram. Vera má að sú niðurstaða að listinn verði sjálfkjörinn sé ekki í
samræmi við vilja kjósenda í sveitarfélaginu. Nefndin hefur orðið sammála um að leggja til
þetta úrræði til að forða því að reglan um að framboðslisti verði sjálfkjörinn leiði til mjög
óeðlilegrar niðurstöðu í einstökum tilvikum.

Um 3. gr.
Greinin er efnislega samhljóða 1. málslið 16. gr. sveitarstjórnarlaga.

Um 4. gr.
Í frumvarpi því til breytinga á sveitarstjórnarlögum, sem nefndin samdi í desember

1981, var lagt til að almennar sveitarstjórnarkosningar færu fram í öllum sveitarfélögum
síðasta laugardag í maímánuði, sem ekki bæri upp á aðfangadag hvítasunnu. Í meðförum
Alþingis kom fram, að þessi tími var ekki talinn heppilegur í landbúnaðarhéruðum og af
þeim sökum tókst ekki að finna sameiginlegan kjördag sem hentaði að því sinni. Að ósk

nefndarinnar efndi Samband íslenskra sveitarfélaga til skoðanakönnunar meðal sveitar-
stjórna í maímánuði 1982. Í dreifibréfi sambandsins til sveitarstjórnanna kom fram að
nefndin teldi að helst kæmi til álita að velja 2. laugardag í júnímánuði eða 2. laugardag í
októbermánuði, og var leitað eftir viðhorfum sveitarstjórna um hvorn ofangreindra daga
þær teldu heppilegri sem almennan kjördag í sveitarstjórnarkosningum framvegis. Af
svörum sveitarstjórnanna virðist ljóst að hvorki getur orðið samstaða milli dreifbýlissveitar-
félaga og þéttbýlissveitarfélaga um kjördag í maí né júní og hugmyndin um kosningar að
haustinu virðist ekki njóta fylgis. Nefndin leggur hér til að kosningar fari fram samtímis í
öllum sveitarfélögum í aprílmánuði og hefur ástæðu til að ætla að sveitarstjórnarmenn muni
geta fellt sig við þá hugmynd sem málamiðlun.

3. málsgrein felur í sér það nýmæli að nýkjörin sveitarstjórn tekur ekki við störfum fyrr
en 15.dag næsta mánaðar eftir kosningar, þ. e. um það bil 2-4 vikum eftir kosningarnar.
Þessi tillaga er gerð til að veita svigrúm fyrir nýkjörna sveitarstjórn, t. d. til að kjósa oddvita
eða ráða bæjarstjóra eða sveitarstjóra. Með þessu móti fer ekki á milli mála að sú skipan á
framkvæmdastjórn sveitarfélagsins, sem verið hefur, helst fram yfir kosningarnar, og ætti
þetta að auðvelda stjórnarskipti. Þá er einnig haft í huga að vera má að kosningar séu kærðar
til ógildingar, og skapast þá óvissuástand vegna þess að umboði fráfarandi sveitarstjórnar
lýkur nú um leið og kosningar hafa farið fram. Sú regla sem hér er lagt til að lögtekin verði á
sér fyrirmyndir í löggjöf nágrannaþjóðanna. Þannig hefst kjörtímabil nýkjörinnar sveitar-
stjórnar 1. janúar næstan eftir kosningar í Danmörku, þ. e. l-P/2 mánuði eftir kjördag en
kosningar eiga þar að fara fram í síðari hluta nóvembermánaðar .

Frekari ákvæði um meðferð sveitarstjórnarmála á óvissutímabili, meðan ágreiningur
vegna kosningakæra er ekki til lykta leiddur, eru í 21. gr. frumvarpsins.

Um 5. gr.
Hér er lagt til að kosningaaldur lækki í 18 ár og að lögræði falli niður sem

kosningaréttarskilyrði. Að öðru leyti er frumvarpsgreinin í samræmi við 1.-3. mgr. 18. gr.
sveitarstjórnarlaga eins og greinin var eftir að henni hafði verið breytt með lögum nr. 9/
1982. Lagt er til að 4. mgr. falli niður þar sem þar er gert ráð fyrir að kosningar fari fram á
mismunandi tíma í dreifbýli og þéttbýli.

Ýmsar ástæður geta legið til þess að menn séu sviptir lögræði, annaðhvort sjálfræði eða
fjárræði, svo sem sjúkdómar. Venjulega er lögræðissvipting neyðarúrræði, mjög þungbært
fyrir þá sem fyrir því verða. Þegar þess er gætt að óflekkað mannorð hefur verið fellt niður
sem kosningaréttarskilyrði telur nefndin eðlilegast til samræmis að einnig þetta kosninga-
réttarskilyrði verði fellt niður. Hér er höfð hliðsjón af kosningaréttarskilyrðum í Noregi,
Finnlandi og Svíþjóð en enn er það kosningaréttarskilyrði í Danmörku að maður hafi ekki
verið sviptur lögræði.

Um 6. gr.
Þótt ekki þyki ástæða til að halda lögræði sem kosningaréttarskilyrði telur nefndin öðru

máli gegna um kjörgengi þar sem ófært þykir að maður geti setið í sveitarstjórn sem ekki
ræður persónulegum högum sínum eða fé sínu. Ennfremur telur nefndin óhæft að menn sem
hafa brotið alvarlega af sér hafi kjörgengi og er því gerð tillaga um takmörkun kjörgengis
vegna refsiverðra brota. Ákvæðið felur nánast í sér hið sama og skilyrðið um óflekkað
mannorð áður. Ekki eru sömu vandkvæði á að skera úr um hvort þetta skilyrði sé fyrir hendi
varðandi kjörgengi eins og um kosningarétt þar sem þess má vænta að einungis örsjaldan
komi til þess að á þetta atriði reyni. Að öðru leyti eru ákvæði 6. gr. frumvarpsins í samræmi
við 19. gr. sveitarstjórnarlaganna.

Um 7. gr.
Hér er fjallað um efni sem nú er í 15. gr. Alþingiskosningalaganna og 2. mgr. 4. gr.

sveitarstjórnarkosningalaga. 1. mgr. samsvarar 1. mgr. 15. gr. Alþingiskosningalaganna.
Skv. 4. mgr. 5. gr. frumvarpsins og 4. mgr. 18. gr. sveitarstjórnarlaga ræður lögheimili á
þeim tíma þegar framboðsfrestur rennur út því í hvaða sveitarfélagi kjósandi fær neytt
kosningaréttar. Verður því að gera breytingar á kjörskránni fram að þeim tíma vegna þeirra
sem flytja lögheimili sitt. Í samræmi við það er lagt til að á kjörskrá verði teknir þeir sem
fullnægja skilyrðum þegar kjörskrá er samin en ekki 1. desember árið á undan eins og fyrir
er mælt í lögum um Alþingiskosningar. Ákvæði 2. tl. víkja frá 2. tl. 1. mgr. 15. gr. laga um
Alþingiskosningar vegna mismunandi kosningaréttarskilyrða. 2. og 3. mgr. eru efnislega
samhljóða 2. og 3. mgr. 15. gr. Alþingiskosningalaga. Í 4. mgr. er lagt svo fyrir að
kjörskrárstofn, sem Hagstofan gerir skv. lögum nr. 54/1962, skuli saminn með sérstöku tilliti
til sveitarstjórnarkosninga, þegar þær eiga að fara fram. 1. mgr. er samhljóða 2. mgr. 4. gr.
laga um sveitarstjórnarkosningar.

Um 8. gr.
1. mgr. er samhljóða 1. mgr. 4. gr. laga um sveitarstjórnarkosningar. Í 3. mgr. eru tekin

af tvímæli um hvernig semja ber kjörskrá þegar "uppkosningar" fara fram. Þetta álitaefni
hefur orðið tilefni réttarágreinings, sbr. hæstaréttardóm 9. febrúar 1982 (HRD 1982: 192).

Um 9.-17. gr.
Hér eru tekin upp ákvæði laganna um sveitarstjórnarkosningar. 9. gr. samsvarar 2. gr.

laganna; 10. gr. samsvarar 3. gr.; ll. gr. samsvarar 6. gr.; 12. gr. samsvarar 7. gr.; 13. gr.
samsvarar 5. gr.; 1.-3. mgr. 14. gr. samsvara 9. gr.; 4. mgr. 14. gr. er nýmæli og kveður á
um skyldu kjörstjórna í dreifbýlissveitarfélögum, þar sem meginreglan er að kosningar séu
óbundnar, til að auglýsa það sérstaklega ef kjósa á hlutfallskosningu eða að aðeins hafi
komið fram einn framboðslisti, og loks að maður hafi skorast undan endurkjöri í óbundnum
kosningum. Þessi atvik eru sérstæð fyrir sveitarstjórnarkosningar þar sem lög um Alþingis-
kosningar eru alfarið miðuð við listakosningar; 15. gr. samsvarar 10. gr.; 1. mgr. 16. gr.
samsvarar ll. gr.; 17. gr. samsvarar 1. mgr. 12. gr.; 18. gr. samsvarar 2. og 3. mgr. 12. gr.; 2.
mgr. 16. gr. samsvarar 105. og 106. gr. Alþingiskosningalaga. Nauðsynlegt þykir að setja hér
reglu til leiðbeiningar um hvernig úrskurða skuli vafaatkvæði við óbundnar kosningar þar
sem ákvæði Alþingiskosningalaga lúta einungis að listakosningum.

Um 18. gr.
Geinin er efnislega samhljóða 2. og 3. mgr. 12. gr. laganna um sveitarstjórnarkosn-

ingar.

Um 19. gr.
Greinin samsvarar 20. gr. sveitarstjórnarlaga. 1.,2. og 3. mgr. eru efnislega samhljóða

1. mgr. 20. gr. sveitarstjórnarlaga að öðru leyti en því að hér er kveðið svo á um það tilvik
þegar tveir fá jafnt atkvæðamagn í sæti varamanns, að þá skuli sá sem verður undir í
hlutkesti hljóta næsta sæti á lista varamanna. Fái t. d. tveir menn sama atkvæðastyrk í 1.
sæti, hljóta þeir 1. og 2. sæti eftir hlutkesti, en sú samkeppni um 2. sæti sem kveðið er á um í
2. mgr. flyst niður í 3. sæti og þannig koll af kolli.

Samkvæmt núgildandi reglum mun niðurstaðan geta orðið sú að sá sem verður undir í
hlutkesti, t. d. um 1. sæti, færist niður í sæti miklu neðar á listanum.

Ákvæði 2. mgr. 20. gr. sveitarstjórnarlaga um sýslunefndarkosningar er fellt niður.

Um 20. gr.
Í 2. mgr. 136. gr. laga nr. 52/1959, um kosningar til Alþingis, felst sú regla að kosningu

þingmanna ber að ógilda vegna galla á framboði eða kosningu sem hann sjálfur,
umboðsmenn hans eða meðmælendur hafa átt vísvitandi sök á, þótt ekki verði ætlað að
misfellurnar hafi haft áhrif á úrslit kosninganna, enda séu misfellurnar verulegar.

Nefndin telur ekki sömu ástæðu til þessarar reglu í sveitarstjórnarkosningum eins og í
Alþingiskosningum. Það leiðir svo væntanlega af eðli máls að ekki ber að ógilda kosningar
að öllu leyti ef hægt er að bæta úr því sem áfátt er með ógildingu að hluta eða öðrum
úrræðum.

Um 21. gr.
Nefndarmenn eru á einu máli um að það fyrirkomulag sem nú er, að nýkjörin

sveitarstjórn úrskurði um lögmæti kosninga, sé óheppileg þar sem ótryggt sé að hún fái litið
hlutdrægnislaust á málavexti. Rætt hefur verið um að fela fráfarandi sveitarstjórn þetta
verkefni, umboðsmanni ríkisins í héraði með eða án "meðdómenda" eða yfirkjörstjórn skv.
9. gr. laga um Alþingiskosningar. Hér er gerð tillaga um að umboðsmaður ríkisins nefni þrjá
menn til að gegna þessu starfi einungis í þeim tilvikum þegar gildi kosninga er dregið í efa.
Með þessu móti ætti að vera hægt að tryggja að þeir sem fara með þetta úrskurðarvald séu
fullkomlega óhlutdrægir. Ákvæði 1.,2. og 3. mgr. 21. gr. eru að öðru leyti í samræmi við 1.
og 2.mgr. 14.gr. laganna um sveitarstjórnarkosningar. 4.-8. mgr. eru nýmæli sem ætlað er
að tryggja að óvissuástand sem skapast við það að kosningar eru kærðar valdi sem minnstum
erfiðleikum.

Um 22. gr.
Greinin er efnislega samhljóða 15. gr. sveitarstjórnarkosningalaga að því er varðar

sveitarstjórnir.

Um 23. gr.
Greinin samsvarar 16. gr. sveitarstjórnarkosningalaga. Ekki er hér gert ráð fyrir að

breyting verði á greiðslu kostnaðar af sýslunefndarkosningum.

Um 24. gr.
Nefndarmenn eru á einu máli um að leggja til að kjör sýslunefnda eftir þeim reglum

sem nú gilda verði tekið af, en tillögur í því efni munu koma fram með endanlegum tillögum
nefndarinnar. 24. gr. felur í sér að þar til öðru vísi verði ákveðið fari um kjör
sýslunefndarmanna eftir því sem verið hefur og eftir þeim breytingartillögum sem hér er gert
ráð fyrir eftir því sem við getur átt. 2. mgr. 24. gr. er samhljóða 3. mgr. 7. gr. laganna um
sveitarstjórnarkosningar. 3. mgr. er samhljóða 1. mgr. 13. gr. þeirra laga.

Um 25. gr.
Þarfnast ekki skýringa.

